
Acht do dhéanamh socrú maidir le hiasachtaithe áirithe is páirtithe i gcomhaontuithe 
creidmheasa a chosaint, ar comhaontuithe iad a ndéanann gnólachtaí seirbhísithe 
creidmheasa seirbhísí áirithe a ghabháil de láimh ina leith agus chun na críche sin do 
leasú Achtanna an Bhainc Ceannais, 1942 go 2014 agus an Achta um Chreidmheas do 
Thomhaltóirí, 1995 agus do dhéanamh socrú i dtaobh nithe gaolmhara. [8 Iúil, 2015]

Achtaítear ag an Oireachtas mar a leanas:

Leasú ar alt 28 d’Acht an Bhainc Ceannais, 1997 (mínithe (Cuid V))

1. Leasaítear alt 28 d’Acht an Bhainc Ceannais, 1997—

  (a) i mír (c) den mhíniú ar “seirbhís tarchurtha airgid”, tríd an méid seo a leanas a chur 
isteach i ndiaidh fhomhír (iii):

   “(iiia) duine a bheidh údaraithe chun gnó gnólachta seirbhísithe 
creidmheasa a sheoladh,”,

  (b) sa mhíniú ar “gnó rialáilte”, trí “, gnólacht bainistithe fiachais nó gnólacht 
seirbhísithe creidmheasa” a chur in ionad “nó gnólacht bainistithe fiachais”,

  (c) sa mhíniú ar “gnólacht creidmheasa miondíola”, tríd an méid seo a leanas a chur in 
ionad mhír (a):

  “(a) duine atá ina sholáthraí rialáilte seirbhíse airgeadais nó ina soláthraí 
rialáilte seirbhíse airgeadais arna údarú nó arna húdarú, ag an mBanc 
nó ag údarás a chomhlíonann feidhmeanna i dtír de chuid LEE, ar 
feidhmeanna iad is inchurtha leis na feidhmeanna a chomhlíonann an 
Banc, chun creidmheas a sholáthar sa Stát ar shlí seachas faoin gCuid 
seo, nó”,

  (d) trí na mínithe seo a leanas a chur isteach:

“ciallaíonn ‘comhaontú creidmheasa’ comhaontú trína ndeonaíonn 
creidiúnaí creidmheas, nó trína ngeallann sé nó sí creidmheas a dheonú, 
d’iasachtaí iomchuí;

ciallaíonn ‘seirbhísiú creidmheasa’, i ndáil le comhaontú creidmheasa, an 
comhaontú creidmheasa a bhainistiú nó a riaradh, lena n-áirítear—

  (a) fógra a thabhairt don iasachtaí iomchuí maidir le hathruithe ar rátaí 
úis nó ar íocaíochtaí a bheidh dlite faoin gcomhaontú creidmheasa nó 
maidir le nithe eile a gceanglaítear leis an gcomhaontú creidmheasa 
fógra a thabhairt ina leith don iasachtaí iomchuí,

  (b) aon bhearta is gá a dhéanamh chun íocaíochtaí a bheidh dlite faoin 
gcomhaontú creidmheasa a bhailiú nó a ghnóthú ón iasachtaí iomchuí,

  (c) aon cheann de na nithe seo a leanas a bhainistiú nó a riaradh:

   (i) aisíocaíochtaí faoin gcomhaontú creidmheasa;

   (ii) aon mhuirir a fhorchuirtear ar an iasachtaí iomchuí faoin 
gcomhaontú creidmheasa;

   (iii) aon earráidí a rinneadh i ndáil leis an gcomhaontú creidmheasa;

   (iv) aon ghearáin a rinne an t-iasachtaí iomchuí;

   (v) faisnéis nó taifid a bhaineann leis an iasachtaí iomchuí i leith an 
chomhaontaithe creidmheasa;

   (vi) an próiseas trína dtabharfar aghaidh ar dheacrachtaí airgeadais an 
iasachtaí iomchuí;

   (vii) aon socruithe malartacha maidir le haisíoc nó aon athstruchtúrú 
eile;

   (viii) measúnú ar imthosca airgeadais an iasachtaí agus ar chumas 
an iasachtaí iomchuí aisíoc a dhéanamh faoin gcomhaontú 
creidmheasa,

   nó

  (d) cumarsáid a dhéanamh leis an iasachtaí iomchuí i leith aon cheann de 
na nithe dá dtagraítear i míreanna (a) go (c);

ciallaíonn ‘gnólacht seirbhísithe creidmheasa’—

  (a) duine (seachas an Ghníomhaireacht Náisiúnta um Bainistíocht 
Sócmhainní nó grúpeintiteas de chuid GNBS (de réir bhrí an Achta 
fán nGníomhaireacht Náisiúnta um Bainistíocht Sócmhainní, 
2009))—

   (i) a ghabhann seirbhísiú creidmheasa de láimh ar shlí seachas thar 
ceann soláthraí rialáilte seirbhíse airgeadais arna údarú nó arna 
húdarú, ag an mBanc nó ag údarás a chomhlíonann feidhmeanna 
i dtír de chuid LEE, ar feidhmeanna iad is inchurtha leis na 
feidhmeanna a chomhlíonann an Banc, chun creidmheas a 
sholáthar sa Stát, nó

   (ii) a shealbhaíonn an teideal dlíthiúil chun creidmheasa a deonaíodh 
faoi chomhaontú creidmheasa nach bhfuil seirbhísiú creidmheasa 

 A.1

á ghabháil de láimh ina leith ag duine a bheidh údaraithe chun gnó 
gnólachta seirbhísithe creidmheasa a sheoladh,

   agus

  (b) soláthraí rialáilte seirbhíse airgeadais a mheasfar a bheith údaraithe 
chun gnó gnólachta seirbhísithe creidmheasa a sheoladh de bhua fho-
alt (3);

ciallaíonn ‘creidiúnaí’ duine a dheonaíonn creidmheas faoi chomhaontú 
creidmheasa i gcúrsa thrádáil, ghnó nó ghairm an duine, agus folaíonn sé 
grúpa daoine den sórt sin;

tá le ‘sárú forordaithe’ an bhrí chéanna atá leis in Acht 1942;

ciallaíonn ‘iasachtaí iomchuí’—

  (a) duine iomchuí, nó

  (b) micrifhiontar, fiontar beag nó fiontar meánmhéide de réir bhrí 
Airteagal 2 den Iarscríbhinn a ghabhann le Moladh 2003/361/CE 
ón gCoimisiún an 6 Bealtaine 20031 ach sin a mhéid amháin gur 
soláthraí seirbhíse airgeadais arna údarú nó arna húdarú, ag an mBanc 
nó ag údarás a chomhlíonann feidhmeanna i  dtír de chuid LEE, ar 
feidhmeanna iad is inchurtha leis na feidhmeanna a chomhlíonann 
Banc, chun creidmheas a sholáthar sa Stát, a sholáthair an creidmheas 
a deonaíodh dó faoin gcomhaontú creidmheasa lena mbaineann;”,

  (e) tríd an alt sin (arna leasú le míreanna (a) go (d)) a shainainmniú mar fho-alt (1), 
agus

  (f) trí na fo-ailt seo a leanas a chur leis:

 “(2) Chun críocha na Coda seo, ní fholaíonn ‘seirbhísiú creidmheasa’—

  (a) cinneadh a dhéanamh maidir leis an straitéis fhoriomlán chun punann 
comhaontuithe creidmheasa a bhainistiú agus a riaradh,

  (b) rialú a choimeád ar chinntí fíorthábhachtacha a bhaineann leis an 
bpunann sin, nó

  (c) cibé bearta a dhéanamh a bheidh riachtanach d’fhonn—

   (i) a chumasú do dhuine eile seirbhísiú creidmheasa a ghabháil de 
láimh, nó

   (ii) comhaontú creidmheasa a fhorfheidhmiú,

cibé acu, maidir le haon bheart dá dtagraítear i míreanna (a) go (c), is 
duine a shealbhaíonn an teideal dlíthiúil chun creidmheasa i leith punainne 
comhaontuithe creidmheasa (dá ngairtear an ‘sealbhóir’ san alt seo) nó 
duine a bheidh ag gníomhú thar ceann an tsealbhóra a dhéanfaidh é, ar 
an gcoinníoll, maidir leis an mbeart sin, cibé acu is é nó is í an sealbhóir 
nó an duine sin a dhéanfaidh é, nach ndéanfar é ar mhodh a d’fhágfadh 

1 I.O. Uimh. L124, 20.5.2003, lch.36

 A.1

gur sárú forordaithe a bheadh ann dá ndéanfadh soláthraí rialáilte seirbhíse 
airgeadais amhlaidh é.

 (3) Chun críocha na Coda seo, aon soláthraí rialáilte seirbhíse airgeadais a 
bheidh údaraithe, cibé acu roimh theacht i ngníomh don Acht um Chosaint 
Tomhaltóirí (Gnólachtaí Seirbhísithe Creidmheasa a Rialáil), 2015 nó 
dá éis, ag an mBanc nó ag údarás a chomhlíonann feidhmeanna i dtír 
de chuid LEE, ar feidhmeanna iad is inchurtha leis na feidhmeanna a 
chomhlíonann an Banc, chun creidmheas a sholáthar sa Stát, measfar go 
bhfuil sé nó sí údaraithe chun gnó gnólachta seirbhísithe creidmheasa a 
sheoladh.”.

Leasú ar alt 31 d’Acht an Bhainc Ceannais, 1997 (géilleadh agus diúltú d’iarratais ar údarú)

2. Leasaítear alt 31 d’Acht an Bhainc Ceannais, 1997, i bhfo-alt (7), tríd an méid seo a leanas 
a chur in ionad mhír (a):

  “(a) sonraí cuí an iarratasóra a thaifeadadh i gclár na ndaoine atá údaraithe 
chun aon ghnó rialáilte a sheoladh, agus”.

Leasú ar alt 33A d’Acht an Bhainc Ceannais, 1997 (coinníollacha nó ceanglais a fhorchur 
ar ghnólachtaí creidmheasa miondíola údaraithe agus ar ghnólachtaí frithdhílse baile 
údaraithe)

3. Leasaítear alt 33A d’Acht an Bhainc Ceannais, 1997, i bhfo-alt (5), trí “nó ar ghnólacht 
seirbhísithe creidmheasa” a chur isteach i ndiaidh “ar ghnólacht bainistithe fiachais”.

Foráil idirthréimhseach maidir le gnólachtaí creidmheasa miondíola láithreacha agus 
gnólachtaí seirbhísithe creidmheasa láithreacha

4. Leasaítear Acht an Bhainc Ceannais, 1997 trí na hailt seo a leanas a chur isteach i ndiaidh 
alt 34D:

“Foráil idirthréimhseach maidir le gnólachtaí creidmheasa miondíola 
láithreacha

34E. (1) D’ainneoin alt 29, aon duine a sheolann gnó gnólachta creidmheasa 
miondíola agus nach raibh údarú ag teastáil uaidh nó uaithi díreach 
roimh theacht i ngníomh don Acht um Chosaint Tomhaltóirí (Gnólachtaí 
Seirbhísithe Creidmheasa a Rialáil), 2015, measfar go bhfuil sé nó sí 
údaraithe chun gnó gnólachta creidmheasa miondíola a sheoladh go dtí go 
ndeonóidh nó go ndiúltóidh an Banc údarú don duine, ar an gcoinníoll go 
ndéanfaidh an duine iarratas chun an Bhainc faoi alt 30 ar údarú tráth nach 
déanaí ná 3 mhí tar éis an teacht i ngníomh sin.

 (2) I gcás go measfar go bhfuil duine údaraithe chun gnó gnólachta 
creidmheasa miondíola a sheoladh faoi fho-alt (1), féadfaidh an Banc 
ceachtar de na nithe seo a leanas, nó iad araon, a dhéanamh:

  (a) cibé coinníollacha nó ceanglais, nó cibé coinníollacha agus ceanglais, 
a fhorchur ar an duine sin is cuí leis an mBanc maidir le rialáil 
chuí ordúil agus maoirsiú cuí ordúil a dhéanamh ar ghnólachtaí 
creidmheasa miondíola;

 A.1

  (b) a threorú don duine sin gan gnó gnólachta creidmheasa miondíola a 
sheoladh ar feadh cibé tréimhse (nach faide ná 3 mhí) a shonrófar san 
ordachán.

 (3) Is breith inachomhairc chun críocha Chuid VIIA d’Acht 1942 aon 
choinníoll nó aon cheanglas a fhorchuirfear, nó aon treorú a thabharfar, 
faoin alt seo.

Foráil idirthréimhseach maidir le gnólachtaí seirbhísithe creidmheasa 
láithreacha

34F. (1) D’ainneoin alt 29, aon duine (seachas soláthraí rialáilte seirbhíse 
airgeadais a mheasfar a bheith údaraithe chun gnó gnólachta seirbhísithe 
creidmheasa a sheoladh de bhua alt 28(3)) a sheolann gnó gnólachta 
seirbhísithe creidmheasa díreach roimh theacht i ngníomh don Acht um 
Chosaint Tomhaltóirí (Gnólachtaí Seirbhísithe Creidmheasa a Rialáil), 
2015, measfar go bhfuil sé nó sí údaraithe chun gnó gnólachta seirbhísithe 
creidmheasa a sheoladh go dtí go ndeonóidh nó go ndiúltóidh an Banc 
údarú don duine, ar an gcoinníoll go ndéanfaidh an duine iarratas chun an 
Bhainc faoi alt 30 ar údarú tráth nach déanaí ná 3 mhí tar éis an teacht i 
ngníomh sin.

 (2) I gcás go measfar go bhfuil duine údaraithe chun gnó gnólachta 
seirbhísithe creidmheasa a sheoladh faoi fho-alt (1), féadfaidh an Banc 
ceachtar de na nithe seo a leanas, nó iad araon, a dhéanamh:

  (a) cibé coinníollacha nó ceanglais, nó cibé coinníollacha agus ceanglais, 
a fhorchur ar an duine sin is cuí leis an mBanc maidir le rialáil chuí 
ordúil agus maoirsiú cuí ordúil a dhéanamh ar ghnólachtaí seirbhísithe 
creidmheasa;

  (b) a threorú don duine sin gan gnó gnólachta seirbhísithe creidmheasa a 
sheoladh ar feadh cibé tréimhse (nach faide ná 3 mhí) a shonrófar san 
ordachán.

 (3) Is breith inachomhairc chun críocha Chuid VIIA d’Acht 1942 aon 
choinníoll nó aon cheanglas a fhorchuirfear, nó aon treorú a thabharfar, 
faoin alt seo.”.

Oibleagáid ar ghnólacht seirbhísithe creidmheasa agus ar shealbhóir teidil dhlíthiúil chun 
creidmheasa

5. Leasaítear Acht an Bhainc Ceannais, 1997 tríd an alt seo a leanas a chur isteach i ndiaidh 
alt 34F (a chuirtear isteach le halt 4):

34G.  (1) Ní dhéanfaidh gnólacht seirbhísithe creidmheasa beart, ná ní mhainneoidh 
sé beart a dhéanamh, thar a cheann féin, nó thar ceann duine a 
shealbhaíonn an teideal dlíthiúil chun creidmheasa a deonaíodh faoi 
chomhaontú creidmheasa nó ar theagaisc an duine sin, dá mba shárú 
forordaithe thairis sin an beart a dhéanamh nó mainneachtain an beart a 
dhéanamh dá ndéanfadh gnólacht creidmheasa miondíola an beart sin nó 
dá mainneodh sé an beart sin a dhéanamh.

 A.4

 (2) Aon duine a shealbhaíonn an teideal dlíthiúil chun creidmheasa a 
deonaíodh faoi chomhaontú creidmheasa, ní thabharfaidh sé nó sí teagasc 
do ghnólacht seirbhísithe creidmheasa beart a dhéanamh ná mainneachtain 
beart a dhéanamh dá mba shárú forordaithe thairis sin an beart a 
dhéanamh nó mainneachtain an beart a dhéanamh dá ndéanfadh gnólacht 
creidmheasa miondíola an beart sin nó dá mainneodh sé an beart sin a 
dhéanamh

 (3) Aon duine a sháróidh fo-alt (2), beidh cion déanta aige nó aici agus 
dlífear—

  (a) ar é nó í a chiontú go hachomair, fíneáil d’aicme A nó príosúnacht 
nach faide ná 12 mhí, nó iad araon, a chur air nó uirthi, nó

  (b) ar é nó í a chiontú ar díotáil, fíneáil nach mó ná €250,000 nó 
príosúnacht ar feadh téarma nach faide ná 5 bliana, nó iad araon, a 
chur air nó uirthi.”.

Leasú ar alt 3 d’Acht an Bhainc Ceannais (Maoirsiú agus Forfheidhmiú), 2013 (léiriú)

6. Leasaítear alt 3 d’Acht an Bhainc Ceannais (Maoirsiú agus Forfheidhmiú), 2013—

  (a) i bhfo-alt (1), tríd an méid seo a leanas a chur in ionad an mhínithe ar “custaiméir”:

“ciallaíonn ‘custaiméir’, i ndáil le soláthraí rialáilte seirbhíse airgeadais—

  (a) aon duine dá soláthraíonn nó dá dtairgeann an soláthraí rialáilte 
seirbhíse airgeadais seirbhísí airgeadais,

  (b) aon duine a iarrann soláthar seirbhísí airgeadais ar an soláthraí rialáilte 
seirbhíse airgeadais, nó

  (c) iasachtaí iomchuí i gcás ina ngabhann an soláthraí rialáilte seirbhíse 
airgeadais seirbhísiú creidmheasa de láimh i leith an chomhaontaithe 
creidmheasa lena mbaineann,

agus folaíonn sé custaiméir ionchasach agus iarchustaiméir;”,

   agus

  (b) tríd an méid seo a leanas a chur isteach i ndiaidh fho-alt (1):

 “(1A) Chun críocha mhír (c) den mhíniú ar ‘custaiméir’ i bhfo-alt (1), tá 
le ‘iasachtaí iomchuí’, ‘seirbhísiú creidmheasa’ agus ‘comhaontú 
creidmheasa’ na bríonna céanna atá leo in alt 28 d’Acht an Bhainc 
Ceannais, 1997.”.

Leasú ar alt 57BA d’Acht an Bhainc Cheannais, 1942 (mínithe)

7. Leasaítear alt 57BA d’Acht an Bhainc Cheannais, 1942 sa mhíniú ar “tomhaltóir 
incháilithe”—

  (a) i mír (c), trí “, nó” a chur isteach i ndiaidh “airgeadais”, agus

  (b) tríd an méid seo a leanas a chur isteach i ndiaidh mhír (c):

 A.5

  “(d) ba chustaiméir de chuid an tsoláthraí seirbhíse airgeadais, i 
ndáil le comhaontú creidmheasa, i gcás ina ngabhann gnólacht 
seirbhísithe creidmheasa seirbhísiú creidmheasa de láimh i leith an 
chomhaontaithe creidmheasa lena mbaineann,

agus, chun críocha mhír (d), tá le ‘comhaontú creidmheasa’, ‘gnólacht 
seirbhísithe creidmheasa’ agus ‘seirbhísiú creidmheasa’ na bríonna céanna 
atá leo in alt 28 d’Acht an Bhainc Ceannais, 1997”.

Leasú ar alt 3 den Acht um Chreidmheas do Thomhaltóirí (feidhm)

8. Leasaítear alt 3 den Acht um Chreidmheas do Thomhaltóirí, 1995, i bhfo-alt (2)(a), tríd an 
méid seo a leanas a chur isteach i ndiaidh fhomhír (ii):

    “ach amháin i gcás go ndearnadh leas an chomhair creidmheasa 
nó an chumainn chláraithe sa chreidmheas lena mbaineann go léir 
nó in aon chuid de a shannadh go díreach nó go neamhdhíreach 
d’aon duine nó a dhiúscairt ar shlí eile le haon duine nach comhar 
creidmheasa nó cumann cláraithe é nó í,”.

Gearrtheideal agus comhlua

9. (1) Féadfar an tAcht um Chosaint Tomhaltóirí (Gnólachtaí Seirbhísithe Creidmheasa a 
Rialáil), 2015 a ghairm den Acht seo.

 (2) Féadfar Achtanna an Bhainc Ceannais, 1942 go 2015 a ghairm d’Achtanna an Bhainc 
Ceannais, 1942 go 2014, d’Acht an Bhainc Ceannais (Leasú), 2015 agus den Acht seo 
(seachas alt 8) le chéile.

